
Hiru ijito t'erdi

Pablo Sastre - Idazlea

Egun batean lapur deitu zion etxeko nagusiari maizterrak, halatan, bada, ziren denborak zirela, bazekien etxea utzi egin beharko zuela baina, hark ez zuen gehiegi kezkatzen. Aldiz, nagusiak tribunaletara eramanen zuela esan ziolarik, orduan bai ikaratu zen: bazekien-eta «epaileen aurrean, arrazoirik hoberenez ere, deusgabeak beti oker daudela; jakina da hori» (1) 

Jakina denez gero hori, eta jende xeheak legea haustea garesti pagarazia denez, sarritan legeari ihes egitea dirudi bide samurrena. Beharbada, eskubide-dunak garela uste izateari uztea izanen da lehenengo pausoa; zeren, beldurra alde bat, eskubideak paratzen baikaitu, paratu, legepean. 

Gure artean legeari ihes egin, edo legerik ez onartu, desobedientzia zibilaren bidetik, etakideek askotan egin izan dutena da, ejenplo ederra emanez, dela juizioa hautsiz, edo epaileari kasu pitorik ez eginez, eta abar. Edo, beste juez hari ijitoak esan omen ziona: «Behar dena hartzea ez da lapurreta. Hiltzea ere; beste aukerarik ez dagoenean egin egiten da»... (2) Hortaz gauza bi. 

Bat. Adolfo ijitoarena (BERRIA, 2009, apirilak 26), karnetik gabe furgoneta gidatzen omen duena, eta kontrol batean paioek gerarazi dutela-ta purrustan: «Zertarako eskatzen dizkidate paperak, badakite-ta ez dudala paperik?»... Ejenplarra bera ere. 

Bi. «Hiltzea ere (...) egin egiten da». Irakurri dugu Ekuadorren tipo bat erre dutela kalean, Hegoafrikan beste bi hil artera makildu... Eta, herrian lagunek ere, behin esan, eta ni egonezinean utzi: halakoari (ijitoa hura ere; halakoari droga saldu ziola-ta) zer egin beharko geniokeen eta, detaileak detaile, kalean «eskarmentu ederra» eman; ustez herritarrik gehienek ontzat emango luketena, izan ere, ijitoa bazen eta ez bazen ere, sinetsi, maiuskuladun justizian inor gutxik du sinesten; eta, sinetsita ere, haren hutseginak ikusita, batzuetan «efikaza da makila». 

Lapur txikientzako legeez edo ezlegeez ari naiz. Lapur handientzako apenas dagoen-eta legerik; hori ere jakina. Haiei kalean «eskarmenturik» eman? Ez behintzat... «Igual hogei urte» (holakoxe erraztasunez heldu gara nonbratzera kartzelako urteak). «Estatuaren botere blindatua. Gu, biluzik, emakume batengandik sortuak. Justiziara libratuak» (3). 

Lapur handi, lapur txiki, gizon «tratutxar emaleak» ditugu egungoxe deabruak. Lau orduz behin izaten omen da batto salatua (erresuman? komunitatean? nahi genukezko nazioan? esaten ez nuke jakinen). 

... Nik ere ezagutu nuen, eta tratu pixka bat izan, emaztea jo ez dakit baina, jendeek esatera «tipo bati lepoa moztu zion» gizon batekin. Lanean izan zen hori, ez dut non esango... Siberian izan zitekeen. Siberian, diot, ezen «Siberiak erakusten du hiltzailearengan gizona ikusten (...) laguntzen digu gizonen motibazio konplexuak konprenitzen. Hiltzaile bat ez da hiltzaile bat soilik; bizi eta senti egiten du gainetiko gizonek bizi eta sentitzen dutena, hotzetik eta ekaitzetik babestu eta etxea eskaini dion harenganako eskerrona barne» (4) 

Samoan ere izan zitekeen. «Izeba Sefulu afarirako zopa prestatzen ari zen. Ustez bakarrik. Bere eskuetan negar egiten zuen umetxoarekin bakarrik. Kontu egin zuen inguruan inor begira ote zuen umea zopatan bota baino lehenago»... Hartaz ari, Lalolagi zaharrak, Malu bere ilobari: «Gogoratzen al haiz, esan dio, izeba Sefuluz, bere umea zopan bota zuena?... Gertatzen ditun holakoak... Bizia horrelakoa izan dun beti guretzat, familiako emakumeentzat» (5). 

Gertatzen ditun holakoak... hori da kontua. 

